
Bütün kontinenti əhatə 
edən möhtəşəm Avro–
2020 futbol həyəcanı 

davam edir. Turnirin hər bir 
oyunu yeni bir tarixə çevri-
lir. İyunun 13-də Londonda, 
Budapeştdə və Amsterdamda 
keçirilən qarşılaşmalar da 
istisna olmadı. 

Bazar gününün ilk futbol qarşılaş-
ması D qrupunun iki favoriti – İngiltərə 
və Xorvatiya milliləri arasında oldu. 
“Uembli”də keçirilən qarşılaşma 
həqiqətən klassika idi. İngiltərə millisi 
Avropa çempionatı turniri tarixində ilk 
dəfə start matçında qələbəyə sevindi. 
Bu tarixi oyunda Xorvatiya mübarizə 
əzmi ilə seçilsə də məğlubiyyətdən qur-
tula bilmədi. Lakin məğlub olmalarına 
baxmayaraq, baş məşqçi Zlatko Daliçin 
yetirmələri müdafiədə çox inamlı oyun 
nümayiş etdirdilər. İngiltərə millisinin 
oyunçuları birinci hissədə demək olar ki, 
elə bir qol vəziyyəti yarada bilmədilər. 
Həlledici məqamda isə Qarit Sautqeytin 
yığmasına “Lids” klubunun yetirməsi 
Kelvin Fillips köməyə gəldi. 

Yeri gəlmişkən, İngiltərə və Xorva-

tiya milliləri arasında ilk rəsmi qarşı-
laşma Millətlər Liqasının 6-cı turunda 
baş tutmuşdu və həmin oyunda da 
ingilislər 2-1 hesabı ilə qalib gəlmişdilər. 
Buna qədər isə bu yığma komandalar 
2018-ci ildə Rusiyada keçirilən Dünya 
çempionatında görüşmüşdülər və elə 
o zaman da Böyük Britaniya krallığı-
nın təmsilçiləri 2-1 hesablı qələbə ilə 
azarkeşlərini sevindirmişdilər. 

Əslində, futbolsevərlər Avro–2020 
turnirində İngiltərə yığmasından çox şey 
gözləyirlər. Qaret Sautqeytin yetirmələri 
demək olar ki, bütün siyahılarda Fransa 
və Belçikadan sonra üçüncü yerdədirlər. 
Ancaq bazar günü keçirilən qarşılaşma-
dan və “skuadro adzurro”nun Türkiyə, 
Belçikanın Rusiya ilə möhtəşəm oyun-
larından sonra buna inanmaq bir qədər 
çətindir. Onu da nəzərə almaq lazımdır 
ki, turnir hələ yeni başlayır və Xorvatiya 
ilə oyunda da İngiltərə millisinin Cessi 
Linqard, Harri Maquayr və Bena Qodfri 
kimi əzmkar oyunçuları meydana çıx-
madılar. Cordan Hendersonu əvəzləyən 
Kelvin Fillips isə çox əla oyun nümayiş 

etdirdi və İngiltərənin Rəhim Sterlinqlə 
Avro–2020-də vurduğu ilk qolun 
ötürməsini öz adına yazdırdı.

Bütün bunları nəzərə alsaq, yəqin 
ki, İngiltərə millisi turnirin gedişində 
özünün təsadüfdən favoritlər sıra-
sında olmadığını əzmkar oyunu ilə 
göstərəcək. Sautqeytin yetirmələri bunu 
etməyə sadəcə borcludurlar, yox, əgər 
Xorvatiya ilə qarşılaşmada nümayiş 
etdirdikləri səviyyədə oyun göstərsələr 
dörddə bir qarşılaşmadan o yana keçə 

bilməyəcəklər.
Buxarestdə keçirilən qarşılaşma-

da isə Avropa çempionatının final 
mərhələsinə Finlandiyadan sonra 
vəsiqə alan 35-ci ölkə Şimali Makedo-
niya ilə Avstriya millisi qarşılaşdı. İlk 
dəfə Avro futbol çempionatının final 
mərhələsinə vəsiqə qazanan qürurlu 
makedoniyalılar sözün əsl mənasında 
əzmkar bir oyun nümayiş etdirərək 
turnirə təsadüfdən düşmədiklərini 
göstərdilər. 

Əslində makedoniyalılar 2008 
və 2016-cı illərdə keçirilən Avropa 
turnirlərində bir qələbə belə qazanma-
mış komanda ilə qarşılaşırdılar. Doğru-
dur, Avstriya millisi seçmə mərhələdə 
Makedoniyanı iki dəfə məğlub edərək 
birbaşa finala çıxıb. Lakin martda 
2022-ci il Dünya Çempionatının seçmə 
mərhələsində rəqib meydanında Al-
maniya kimi klubu məğlub edən Qoran 
Pandevin kapitanı olduğu komandaya 
ötəri baxmaq da doğru olmazdı. 

Hər iki tərəfin hücumları ilə başlayan 
oyunun 18-ci dəqiqəsində avstriyalıların 
heyətində ən fəallardan olan Ştefan 
Layner sol cinahdan ötürülən topu qola 
çevirdi: 0-1. Ancaq 10 dəqiqə sonra 
avstriyalıların qolkiperi Daniel Bahmann 
və kapitan David Alaba öz cərimə mey-
danlarında kobud səhv etdilər. Özünü 
yetirən Qoran Pandev çox asanlıqla 
topu tora qovuşdurdu: 1-1. 

İkinci hissədə Avstriya yığmasının 
kapitanı David Alaba sol cinahdan topu 
götürüb uzun məsafə qət etdi və düz 
Stol Dmitrevskinin qoruduğu qapı-
nın qarşısına ötürdü. Bir qədər əvvəl 
meydana çıxan Mixael Qreqor cərimə 
meydançasının mərkəzində qəbul etdiyi 
ötürməni qola çevirdi: 1-2.

Əsas vaxtın qurtarmasına bir neçə 
dəqiqə qalmış Marko Arnautoviç 3-cü 
topu makedoniyalıların qapısından 
keçirdi. Beləliklə, Avstriya 3-1 hesabı ilə 
makedoniyalılara qalib gələrək, C qru-
punda Hollandiya – Ukrayna millilərinin 
qarşılaşmasına qədər 3 xalla turnir 
cədvəlində birinci pilləyə qalxdı. 

Günün son qarşılaşması Hollandi-
ya millisi ilə Ukrayna millisi arasında 
Amsterdamın “Yohan Kroyf Arena” 
stadionunda keçirilən matçı oldu. 
Rəsmi oyunlarda ilk dəfə qarşılaşan 

 komandalar sözün əsl mənasında çox 
parlaq futbol nümayiş etdirdilər. 

Artıq birinci hissənin 10-cu 
dəqiqəsində komandaların hər ikisi 
qola yaxın oldu. Ancaq qolkiperlər son 
dərəcə etibarlı oyun nümayiş etdirərək 
qapılarını toxunulmaz saxladılar. 
Qarşılıqlı hücumlar 45 dəqiqə davam 
etsə də, hollandiya millisi əksər vaxtda 
meydanda üstün oyun nümayiş etdirirdi. 
Hollandiya yığmasının ən yaxşılarından 
olan Memfis Depay və Denzel Damf-

ris ukraynalıların qapısına təzyiqi bir 
dəqiqə belə dayandırmadılar. 

İkinci hissə də Holandiya millisinin 
təzyiqləri ilə başladı. Lakin sürət birinci 
hissədə olduğu kimi deyildi. Baş məşqçi 
Frenk De Bur meydançanın kənarından 
bir an belə çəkilmirdi. Kapitan Jorjino 
Veynaldum bu qarşılaşmada Hollan-
diyanın əsl lideri kimi komandasını 
əzmkar oynu ilə daha sürətli oynamağa 
səsləyirdi. Artıq “Liverpul” klubun-
dan Fransanın “PSJ” klubuna keçidi 
rəsmiləşən yarımmüdafiəçi ukraynalı-
ların qolkiperinin geri qaytardığı topu 
boş qapıdan keçirməklə oyunda hesabı 
açdı. Altı dəqiqədən sonra Veqhorst mil-
lisinin ikinci qolunu Andrey Şevçenko-
nun baş məşqçisi olduğu komandanın 
qapısından keçirdi: 2-0.

Hollandiyalılar təzyiqi dayandır-
madılar, ancaq 75-ci dəqiqədə ukray-
nalıların kapitanı Andrey Yarmolenko 
topu uzaqdan “narıncıların” qapısının 
doqquzluğundan keçirib çempionatın 
hələ ki, ən gözəl və baxımlı qoluna 
imza atdı. Yalnız bundan sonra Ukray-
na millisinə sanki yeni qüvvə gəldi və 
ardı-arası kəsilməyən sürətli hücumlara 
başladı. Cəmi 4 dəqiqə sonra Roman 
Yaremçuk hollandiyalıların qapısı önünə 
yüksəldilmiş topu tora qovuşduraraq 
hesabı bərabərləşdirdi: 2-2. Ukrayna 
millisinin sevinci uzun çəkmədi. Oyunun 
85-ci dəqiqəsində Damfers dəqiq 
zərbə ilə topu ukraynalıların qapısının 
küncünə vurdu və komandasının 3-2 
hesablı qələbəsini təmin etdi. 

Beləliklə, C qrupunda Avstriya və 
Hollandiya milli komandaları hərəyə 
3 xalla müvafiq şəkildə 1-ci və 2-ci 
yerlərdə, Ukrayna və Şimali Ma-
kedoniya isə 3-cü və 4-cü yerlərdə 
qərarlaşdılar. 

 Dünən isə D qrupu kvartetinin bi-
rinci turunun qalan bir oyunu Bakı vaxtı 
ilə saat 17:00-da Qlazqoda Şotlandiya 
və Çexiya milli komandaları arasında 
keçirilib.

Çexiya millisi gərgin keçən matç-
da Şotlandiya yığma komandasının 
qapısından iki cavabsız top keçirərək 
Avro2020-də ilk qələbəsini qazandı. Hər 
iki topu Çexiya yığmasının hücumçusu 
Patrik Şik vurdu. Patrikin birinci qolu sı-
radan bir qol idi: birinci hissənin sonuna 

yaxın sağ cinahdan hava ötürməsinə 
yüksələn Şik topu başı ilə uzaq küncə 
vurdu: 1-0. Çexiya hücumçusunun 
və Almaniyanın “Bayer” klubunun 
heyətində forma geyən Şikin ikinci qolu 
isə sadəcə fantastika oldu. 

Şotlandiyalı oyunçu Cek Hendrinin 
qaytardığı top Şikin qarşısına düş-
dü. 25 yaşlı forvard topu meydanın 
mərkəzindən birbaşa qapıya vurdu. 
Şik rəqib qolkiperin qapıdan çox uzağa 
çıxdığını gördü və topu asma zərbə ilə 

onun arxasına vurdu. Qapıçının geriyə 
qaçması heç bir nəticə vermədi. Top 
qapıda idi: 2-0. 

Futbol statistikası göstərir ki, Avropa 
çempionatları turnirində belə uzaq 
məsafədən heç vaxt qol vurulmayıb. Şik 
topu 45,44 metrdən qapıya vurdu – bu 
Avropa turnirlərinin yeni rekordu oldu. 
Buna qədər bu rekord 35,3 metr məsafə 
ilə almaniyalı futbolçu Torsten Frinqsə 
məxsus olub. 

Xatırladaq ki, 2 topla 3 xal qaza-
nan çex millisi, İngiltərə və Xorvatiya 
millilərinin yer aldığı D qrupunun 
liderliyinə yüksəldi.  

Həmin gün baş tutan E qrupunun 
oyunları da böyük maraqla qarşılanıb. 
Bakı vaxtı ilə saat 20:00-da Rusiya 
Federasiyasının ikinci paytaxtı sayılan 
Sankt-Peterburqun “Qazprom Arena” 
stadionunda qrupdan qalib çıxmağa 
iddialı olan Polşa və Slovakiya milliləri 
arasında keçdi.

Sankt Peterburqda keçən Pol-
şa – Slovakiya qarşılaşması isə 
Avro tarixinə iki antirekordla yazıldı. 
Ümumi götürəndə bu milli komanda-
lar Avropa futbolunun orta səviyyəli 
yığma komandaları sayılırlar. Onlar 
final mərhələsində “play-off”a çıx-
maq məqsədi ilə mübarizə aparırlar. 
Azarkeşlər və bukmekerlər oyunun 
favoriti kimi  Polşanı qeyd edirdilər. 
Lakin Avro-2020 öz sürprizləri ilə hələ 
çoxlarını məyus edəcək. 

Qarşılaşmanın 18-ci dəqiqəsində 
slovakların forvardı Robert Mak sol 
cinahdan iki müdafiəçini keçərək yaxın 
küncə qüvvətli zərbə endirdi. Polyak-
ların qolkiperi təcrübəli Voysex Şesni 
uğursuz oynadı və dirəkdən qayıdıb 
ona dəyən top qapıya girdi: Slovaki-
ya-1, Polşa -0.

Doğrudur, qarşılaşmanın ikinci 
hissəsinin elə ilk dəqiqəsində “ağ 
qartallar” Linettinin qolu ilə hesabı 
bərabərləşdirdilər. Lakin bir neçə 
dəqiqədən sonra ikinci sarı vərəqə 
alan yarımmüdafiəçi Qjeqoj Krıxovyak 
meydandan qovuldu və Polşa millisi 
çətin vəziyyətə düşdü. Sürətli hücum-
larla polşalıları qapılarına sıxışdıran 
slovakiyalılar 69-cu dəqiqədə standart 
vəziyyətdən ustalıqla istifadə edib Milan 
Şkrınyarın qolu ilə hesabda irəli çıxdılar: 
2-1. Oyun bu hesabla da bitdi.

“Opta Joe”nin məlumatına görə 
polşalıların qolkiperi Şesnıy Avropa 
çempionatları tarixinə topu öz qapısına 
vuran ilk qapıçı kimi düşdü. Oyunun 
62-ci dəqiqəsində qarşısında qırmızı 
vərəqə görən polşalı yarımmüdafiəçi 
Qjeqoj Krıxovyak isə Avro-2020-də 
oyundan qovulan birinci oyunçu oldu.

İlqar RÜSTƏMOV,  
“Xalq qəzeti”

İngiltərə, Avstriya və Hollandiya  
Avro – 2020-yə qələbə ilə başladılar

Dünən məktəblərdə dərs ilinin 
sona çatması ilə əlaqədar 
ənənəvi “Son zəng” keçiril-

di. Bununla bağlı Təhsil Nazirliyi 
tərəfindən rayon və şəhər təhsil 
şöbələrinə müvafiq tapşırıqlar veril-
mişdi.

Tədbirlər Nazirlər Kabineti yanında opera-
tiv qərargahın razılığı nəzərə alınaraq, xüsusi 
qaydalara əməl edilməklə təşkil olunmuş-
dur. Belə ki, tədbirlər təhsil müəssisəsinin 
həyətində, sosial məsafə gözlənilməklə 
açıq hava şəraitində bir saat davam et-
mişdir. Tədbirlərdə yalnız ümumi təhsil 
müəssisəsinin 11-ci sinif şagirdləri, məktəb 
rəhbərliyi və məhdud sayda müəllimlər iştirak 
etmişlər. 11-ci sinif şagirdlərinin sayı 100-dən 
çox olan ümumi təhsil müəssisələrində tədbir 
iki mərhələdə, günün müxtəlif vaxtlarında 
keçirilmişdir.

Biz Bakı şəhəri 1 nömrəli məktəbdə 
keçirilən tədbirdə iştirak etdik. Məktəbin 
həyətində təşkil olunmuş tədbirdə çıxış edən 
məktəbin direktoru Elida Rzayeva qonaqları 
salamlayaraq məzunları təbrik etdi və təhsil 
müəssisəsi haqqında ümumi məlumat verdi.

Tədbirdə çıxış edən Bakı Şəhəri üzrə 

Təhsil İdarəsinin nümayəndəsi Fuad Əsgərov 
məzunları təbrik edərək onlara uğurlar 
arzuladı. Bildirdi ki, son illər Azərbaycanda 
təhsil sahəsində bir sıra layihələr reallaş-
dırılmışdır. Pandemiya dövründə də təhsil 
prosesi onlayn qaydada davam etdirilmişdir. 
Bütün çətinliklərə baxmayaraq, məktəblər öz 
vəzifələrini uğurla yerinə yetirmişlər.

Tədbirin sonunda bədii kompozisiya 
nümayiş etdirildi. “Son zəngi” isə məktəbin 

I sinif şagirdi, şəhid övladı Ayan Ağayeva 
səsləndirdi.

Məlumat üçün bildirək ki, 2020–2021-ci 
tədris ilində respublikamızın ümumtəhsil 
məktəblərinin XI siniflərini 84 069 nəfər 
bitirir. Onlardan 38 461 nəfəri qız, 45 608 
nəfəri oğlandır. Respublika üzrə ümumtəhsil 
məktəbində fəaliyyət göstərən 6 110 
məktəbəhazırlıq qrupunu 106 580 nəfər başa 
vurub.

2021–2022-ci tədris ilində respublika 
üzrə 158 608 uşağın I sinifdə təhsil alacağı 
proqnozlaşdırılır.

M.MÜKƏRRƏMOĞLU, “Xalq qəzeti”

“Son zəng” qaydalara uyğun keçirildi

Azərbaycan səhiyyəsi bütün növ virusların qarşısını almağa qadirdir
Hazırda yay aylarına qədəm 

qoyuruq. Həmişə olduğu kimi, 
yenə də mövsüm dəyişiklikləri ilə 
bağlı bir sıra xəstəliklər baş qaldı-
rıb. Qəribədir ki, illər əvvəl yalnız 
soyuq aylarda aktivləşən yoluxma-
lar hazırda ilin bütün fəsillərində 
müşahidə edilir. Mövsüm 
dəyişiklikləri zamanı baş verən 
xəstəliklər barədə mütəxəssislər 
nə qədər açıqlamalar versələr də, 
vətəndaşları maarifləndirməyə 
çalışsalar da, görünür ki, bunun 
təsiri az olub. Belə olmasaydı, 
dövlətin koronavirusa qarşı gör-
düyü bu qədər mübarizə tədbirləri 
nəticəsində indiyədək ölkəmiz 
virusa qalib gəlmiş olardı.

“Sağlamlığın Qorunması” 
İctimai Birliyinin sədri, tibb 
üzrə fəlsəfə doktoru Yazgül 
Abdıyeva ilə koronavirusa 
qarşı mübarizədə həm əldə 
edilən müsbət nəticələr, həm 
də hazırda ən çox uşaqlar 
arasında yayılmış, eyni za-
manda, digər virus infeksiya-
ları ilə bağlı söhbətləşdik. Son 
vaxtlar müşahidə edilən əksər 
xəstəliklərin mənbəyinin də 
məhz virus infeksiyaları olduğu-
nu vurğulayan Yazgül Abdıyeva 
dedi:

– İqlim dəyişkənliyi insan 
orqanizminə təsirsiz ötüşmür. 
Eləcə də mövsüm dəyişiklikləri 
zamanı virus mənşəli xəstəliklərə, 
xüsusilə, müxtəlif virusların ya-
ratdığı qripə uşaqlarda daha çox 
rast gəlinir. Ümumiyyətlə, son illər 
virusların sayı həddən artıq çoxa-
lıb. Nümunə üçün deyə bilərəm ki, 
20 il bundan əvvəl həkimlərimizin 
30 virus haqqında məlumatı var 

idisə, indi onların sayı  500-ə 
çatıb.  Virusların elə müxtəlif 
növləri əmələ gəlib ki, tibbə hələ 
məlum deyil. Onların ən dəhşətli 
xüsusiyyəti ondan ibarətdir ki, çox 
asanlıqla inkişaf edir və yayılır. 
Məsələn, xəstə bir insan asqır-
dıqda, o, həmin məkanda olan 
hər kəsi, o cümlədən də uşaqları 
yoluxdura bilər.

Virusların yaz-payız ayların-
da aktivləşmə səbəbi sadədir. 
Ona görə ki, viruslar soyuq 
havada məhv olmurlar və immu-
niteti zəif olan uşaqlar tez-tez 
xəstələnirlər. Belə uşaqlarda 
istər anadangəlmə, istərsə də 
sonradan qazanılma immunitet 
zəif olur. Əlbəttə, virus özü ağır 
infeksiyadır. COVID – 19 pande-
miyasından danışsaq, deyə bilərik 
ki, əvəllər koronavirus, bəlkə də 
tək-tək hallarda böyüklərdə və 
ya uşaqlarda olub. Lakin həmin 
virus haqqında geniş məlumatımız 
olmadığına və alimlər bu virus 
barədə öz sözlərini demədiklərinə 

görə biz də, vətəndaşlarımız 
da xəbərsiz olmuşuq. Fikir 
vermisinizsə, bəzi insanlar deyirlər 
ki, bəlkə də məndə koronavirus 
olub, bilməmişəm və ayaqüstü 
keçirmişəm. Çünki indiyədək 
ədəbiyyatda bu virusun adı olsa 
da, həkimlərin praktiki məlumatı 
olmayıb. Xoşagəlməz hal o oldu 
ki, bu virus qəflətən az müddət 
ərzində bütün dünyanı bürü-
dü. Həkimlər müxtəlif virusların 
yaratdığı qrip xəstəliklərini çox 
görüblər. Bu qriplərin epidemi-
yası da olub. Vaxtilə ən çox qış 
aylarında insanlar qripə tutulur, 
hətta işə çıxa bilmirdilər, uşaq-
lar məktəbdən qalırdı. Lakin bu 
dərəcədə olmurdu. Onu da deyək 
ki, əvvəllər qripdən ölüm hadisəsi 
nadir hallarda, adətən xroniki və 
yaxud irsi xəstəliyi olan uşaqlar 
arasında baş verirdi.

– İndi vəziyyət əvvəlki 
illərdən fərqlidir. Hazırda tibbin 
xəstəliyə qarşı mübarizədə ən 
birinci vəzifəsinin profilaktik 

tədbirlər olduğunu deyirlər...
– Profilaktika xəstəliyə yo-

luxmamaq üçün ən önəmlü üsul 
olmaqla, ilk sırada gigiyenik 
qaydalara əməl etməkdir. Yadı-
nızdadırsa, pandemiyadan öncə 
də virusa yoluxanlara deyilirdi ki, 
maska taxın. Maska müəyyən 
qədər virusun ətrafa yayılmasının 
qarşısını alırdı. Qrip olanlar ev 
şəraitində müalicə alırdı, başqaları 
ilə kontaktda olmurdular. Əlbəttə 
ki, qripin də vaksinasiyası var. 

Əvvəllər ölkəmizə Rusiyadan 
və digər ölkələrdən vaksinlər 
gətirilirdi. Tez-tez xəstələnən uşaq-
lara poliklinikalarda qripə qarşı 6 
aydan bir bu peyvəndlər vurulur-
du. Hətta valideynlər özləri maraq-
lanırdılar ki, növbəti vaksinlər nə 
vaxt gələcək? Yəni peyvəndlənən 
uşaqlar bu vəziyyətdə bir dəfə də 
xəstələnməzdi. Ancaq peyvənd 
vurulmayan uşaqlar 2-3 aydan bir 
xəstələnirdi. İndi baxın, fərq nə 
qədərdir? Əlbəttə, hər bir infeksiya 
uşaqlara mənfi təsir göstərir. Onlar 
inkişafdan geri qalır, immunitetləri 
zəifləyir. Hələ o zamandan anafe-

ron və erqaferon dərmanları var ki, 
bunlar həm müalicə, həm də pro-
filaktik cəhətdən daha məsləhətli 
idi. Həmin dərmanlardan istifadə 
edənlər ya qripə heç tutulmurlar, 
ya da xəstəliyi yüngül keçirirlər. 
Bunlar sınaqdan çıxmış prepa-
ratlardır. Amma unutmayaq ki, 
heç bir dərmanın 100 faizlik təsiri 
yoxdur. Belə preparatlar ancaq 
virusların orqanizmə təsirinin 
müəyyən qədər qarşısını alır və 
müsbət nəticəsini də görürük.

Həkimlər əvvəlki illərdə 
fikirləşirdilər ki, qrip kimi yolux-
malar fəsil xəstəliyidir. Ancaq 
alimlər son zamanlar sübut elədi 
ki, viruslar havada il boyu olur. 
Lakin ona soyuq havalarda böyük 
miqdarda, isti aylarda isə tək-tək 
rast gəlinir. Qripə qarşı mübarisə 
üçün insanları maarifləndirmək 
vacib şərtlərdən biridir. Bəzən olur 
ki, insanlar həkim deyənə inanmır, 
ona riayət eləmirlər. Zəiflik, halsız-
lıq, qızdırma xəstəni narahat edir. 
Ən böyük səhv isə odur ki, qripə 
tutulmuş şəxslər evdə qalaraq, 
müvafiq müalicə almaq əvəzinə 
işə getməkdə davam edir və həm 
yol boyunca, həm də kollektivdə 
ətrafındakıları infeksiyaya yolux-
dururlar.

– Necə düşünürsünüz? 
Xəstəlikdən qorunmaq üçün 
gigiyena qaydalarına düzgün 
əməl edilməsi qədər qidalan-
maya da ciddi riayət olunması 
vacibdirmi?

– Vacibdir. Çünki virusa qalib 
gəlmək üçün hər bir insan, necə 
deyərlər, özünün həkimi olmalı və 
orqanizminin müdafiə qabiliyyətini 
artırmalıdır. Vitaminlərlə zəngin 
olan meyvə-tərəvəzlərdən istifadə 
etmək, əlləri tez-tez yumaq, 
hərarət yüksək olduqda isə yüngül 
qidalardan istifadə edilməlidir. Çox 
isti paltar tərləməyə səbəb oldu-
ğundan yüngül geyimlərə üstünlük 
vermək lazımdır. Amma bütün 
mübarizə tədbirlərinə baxmaya-
raq, əgər xəstə qripi ağır keçirirsə, 
o zaman təcili yardıma və ya ərazi 
poliklinika həkiminə müraciət olun-
malı və müvafiq müalicə tədbirləri 
həyata keçirilməlidir. 

– Xüsusi karantin rejiminin 
tətbiqi sayəsində əldə olunmuş 
müsbət tendensiya barədə 
fikriniz...

– Azərbaycanda COVID – 19 
virusuna qarşı mübarizə tədbirləri 
davam edir. Virusa yoluxanların 
müayinə və müalicəsinə xüsusi 
diqqət yetirilir. Qeyd edək ki, əldə 
edilən müsbət tendensiyanın 
saxlanılması yalnız mövcud 
karantin qaydalarına ciddi riayət 
etmək sayəsində mümkündür. 
Təəssüf ki, bəzi restoran sahibləri 
xarici ölkələrdən müğənniləri 
dəvət edərək kütləvi tədbir 
keçirməklə xüsusi karantin 
rejiminin qaydalarını pozmuş, 
vətəndaşların kütləvi yoluxması 
üçün təhlükəli şərait yaratmışlar. 
Operativ qərargah bildirib ki, 
qanun pozuntusuna yol vermiş 
həmin obyektlər və onların vəzifəli 
şəxsləri haqqında qanuna müvafiq 
olaraq ciddi tədbirlər görüləcək. 
Xatırladaq ki, gün keçdikcə, 
yoluxma sayının azalması, 
sağalanların sayının yoluxanları 
üstələməsi, peyvəndlənmənin 
sürətlənməsini nəzərə alaraq, 
mayın 31-dən xüsusi karantin 
rejiminin tədricən yumşaldılmasına 
başlanılıb. İyunun 10-dan isə iri 
ticarət şəbəkələri, məscidlər və 
digər qapalı yerlərin fəaliyyəti 
bərpa edilib. 

Hər kəs çalışmalıdır ki, bu 
tendensiyanı qorusun. Qapalı 
məkanlarda qorunma şərtlərinə 
ciddi əməl etməklə istədiyimizə 
nail ola bilərik. 

Müsahibəni apardı: 
Zərifə BƏŞİRQIZI,  

“Xalq qəzeti”

Operativ qərargahın COVID – 19 infeksiyasının ölkə 
ərazisində yayılmasının qarşısının alınması istiqamətində 
qəbul etdiyi qərarlar, onların icrasına ciddi nəzarətin 

tətbiq edilməsi və vətəndaşlar tərəfindən tələblərə intizamla 
riayət olunması nəticəsində yoluxma sayında enmə müşahidə 
edilir. Eyni zamanda, bu tendensiyanı peyvəndləmə prosesində 
də izləyirik və hazırda vaksinasiya yüksək sürətlə davam edir. 
İndiyədək ölkəmizdə vurulan vaksin dozalarının sayı 2 milyon 
800 minə yaxınlaşır. MDB ölkələrində koronavirus infeksiyası ilə 
bağlı vəziyyət haqqında birliyin icraiyyə komitəsinin  saytında 
yerləşdirilmiş informasiyaya görə, vaksinlənmiş sakinlərin 
 sayının əhalinin ümumi sayına nisbətinə görə birinci yeri Rusiya, 
ikinci yeri isə Azərbaycan tutur. 

Şahmat taxtasını rəqiblərinə 
dar edən azərbaycanlı ustalar
Rumıniyanın paytaxtı Buxarest 

şəhərində keçirilən şahmat üzrə 
“2021 Superbet Chess Classic” 

çempionatı azərbaycanlı şahmatçı 
Şəhriyar Məmmədyarovun inamlı 
çıxışı ilə əlamətdar olub. Dünyanın 
ən güclü şahmatçılarının və ev sahibi 
olan iki oyunçunun qatıldığı mötəbər 
turnirdə ard-arda uğurlu nəticələrə 
imza atan Ş.Məmmədyarov son turun 
nəticəsinə görə çempionatın lideridir.

 Qeyd edək ki, azərbaycanlı qrossmeyster 
8 oyuna 5,5 xal toplayıb. Şəhriyar 5,6 və 7-ci 
turlarda qələbə qazanıb. Beşinci dövrədə 
rumın usta Konstantin Lupuleskudan üstün 
olan Şəhriyar 6-cı turda erməni rəqibi Levon 
Aronyanı məğlub edib. Oyunun əvvəlindən 
təşəbbüsü ələ alan həmyerlimiz prinsipial 
qarşılaşmanın 41-ci gedişində rəqibini təslim 
olmağa məcbur edib. Ş.Məmmədyarov 
sonrakı turda reytinq sıralamasında dünyanın 
ən güclü ikinci şahmatçısı olan, son dünya 
çempionatı oyununun iştirakçısı Fabiano Ka-
ruanodan üstün olub. Oyunda Məmmədyarov 
qara fiqurlarla qalib gəlib. Turnirdə iştirak 
edən digər həmyerlimiz Teymur Rəcəbovun 

da çıxışını uğurlu hesab etmək olar. Belə ki, 
Teymur indiyədək məğlub olmayıb. 

Xatırladaq ki, “Superbet Chess Classic” 
pandemiyadan sonra üz-üzə keçirilən ikinci 
böyük şahmat turniridir. Ənənəvi qaydada ilk 
olaraq namizədlər turniri keçirilmiş və rusiyalı 
şahmatçı Yan Nepomnyaşşi bütün rəqiblərini 
qabaqlayaraq dünya çempionatının final 
oyununa çıxmağa haqq qazanmışdı. Qeyd 
edək ki, rusiyalı qrossmeyster titul oyununda 
dünya çempionu və FİDE sıralaması üzrə 
birinci Maqnus Karlsenlə qarşılaşacaq.

İmran ƏLİYEV,  
“Xalq qəzeti”

